
Anaffylacsis


Mae'r llyfryn hwn yn sôn am ofalu am oedolion, pobl ifanc a phlant ar ôl iddynt gael triniaeth frys am adwaith anaffylactig (a elwir hefyd yn adwaith alergaidd difrifol) posibl yn y GIG yng Nghymru a Lloegr. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Fe'i hysgrifennwyd ar gyfer pobl yr amheuir eu bod wedi cael adwaith anaffylactig neu adwaith alergaidd difrifol (neu, fel y bo'n briodol), eu rhieni, eu teulu neu eu gofalwyr) ond gall fod yn ddefnyddiol hefyd i unrhyw un sydd â diddordeb yn y cyflwr. 

Nod y llyfryn yw eich helpu i ddeall yr opsiynau gofal a thriniaeth a ddylai fod ar gael yn y GIG. Nid yw’n disgrifio anaffylacsis na'r profion neu'r triniaethau ar ei gyfer yn fanwl. Dylai aelod o’ch tîm gofal iechyd drafod y rhain gyda chi. Mae enghreifftiau o gwestiynau y gallech eu gofyn yn y llyfryn hwn i’ch helpu gyda hyn. Gallwch gael rhagor o wybodaeth gan y sefydliadau a restrir ar dudalen 10. 

Mae'r cyngor yng nghanllawiau NICE yn cynnwys: 

· Oedolion, pobl ifanc a phlant sydd wedi cael triniaeth frys am adwaith anaffylactig posibl neu adwaith alergaidd difrifol.

Pobl y mae risg y byddant yn cael rhagor o adweithiau anaffylactig. 

Nid yw'n edrych yn benodol ar y canlynol:

Oedolion, pobl ifanc a phlant sy'n cael triniaeth frys am gyflyrau ar wahân i anaffylacsis posibl. 

Eich gofal

Mae gennych yr hawl i fod yn rhan o drafodaethau ac i wneud penderfyniadau hyddysg am eich triniaeth a'ch gofal gyda'ch tîm gofal iechyd. Mae eich dewisiadau'n bwysig a dylai gweithwyr gofal iechyd proffesiynol gefnogi'r rhain lle bynnag y bo'n bosibl. Dylid eich trin ag urddas a pharch.

Er mwyn eich helpu i wneud penderfyniadau, dylai gweithwyr gofal iechyd proffesiynol egluro anaffylacsis a'r triniaethau a'r gofal meddygol posibl ar ei gyfer. Dylent sôn am y manteision a'r risgiau posibl sy'n gysylltiedig â'ch amgylchiadau personol. Dylech gael gwybodaeth berthnasol sy'n addas i chi ac sy'n adlewyrchu unrhyw anghenion crefyddol, ethnig neu ddiwylliannol sydd gennych. Dylai hefyd ystyried unrhyw anableddau corfforol neu ddysgu, problemau gyda’r golwg neu’r clyw, neu anawsterau iaith sydd gennych. Dylech allu defnyddio gwasanaeth cyfieithydd neu eiriolwr (rhywun sy'n eich helpu i fynegi eich safbwynt) os oes angen. 

Dylid rhoi gwybodaeth a chymorth penodol i'ch teulu a'ch gofalwyr hefyd. Os byddwch yn cytuno, dylent hefyd gael y cyfle i fod yn rhan o’r penderfyniadau am eich gofal. 

Dylech allu trafod neu adolygu eich gofal wrth i'ch triniaeth fynd rhagddi, neu eich amgylchiadau newid. Gall hyn gynnwys newid eich meddwl am eich triniaeth neu'ch gofal. Os ydych wedi gwneud 'blaenbenderfyniad' (a elwid yn 'ewyllys byw' yn y gorffennol, neu 'living will' yn Saesneg), lle rydych eisoes wedi rhoi cyfarwyddiadau ynghylch unrhyw driniaethau nad ydych am eu cael, mae dyletswydd gyfreithiol ar eich gweithwyr gofal iechyd proffesiynol i ystyried hyn. 

Dylech roi eich caniatâd hyddysg ar gyfer pob triniaeth a gofal. Yn ystod eich salwch, os na allwch wneud penderfyniadau am eich gofal, mae dyletswydd ar eich gweithwyr gofal iechyd proffesiynol i siarad â'ch teulu neu ofalwyr oni fyddwch wedi gofyn yn benodol iddynt beidio â gwneud hyn. Dylai gweithwyr gofal iechyd proffesiynol ddilyn cyngor yr Adran Iechyd ar ganiatâd (www.dh.gov.uk/en/DH_103643) a'r cod ymarfer ar gyfer y Ddeddf Galluedd Meddyliol. Mae gwybodaeth am y Ddeddf a materion caniatâd ar gael yn www.nhs.uk/CarersDirect/moneyandlegal/legal. Yng Nghymru dylai gweithwyr gofal iechyd proffesiynol ddilyn cyngor ar ganiatâd gan Lywodraeth Cymru (www.cymru.nhs.uk/consent). Os ydych o dan 16 oed, bydd yn rhaid i'ch rhieni neu'ch gofalwyr roi caniatâd ar gyfer eich triniaeth, oni bai ei bod yn amlwg eich bod yn deall y driniaeth yn llawn ac yn gallu rhoi eich caniatâd eich hun.  Mewn argyfwng, gall gweithwyr gofal iechyd proffesiynol roi triniaeth ar unwaith, heb gael eich caniatâd hyddysg, os yw er budd i chi. Yn achos plant, os na ellir cysylltu â'r sawl sydd â chyfrifoldeb rhiant, gall gweithwyr gofal iechyd proffesiynol roi triniaeth ar unwaith pan fo hynny er lles y plentyn.
Anaffylacsis

Adwaith alergaidd difrifol yw anaffylacsis sy'n digwydd yn gyflym ac a all arwain at broblemau anadlu a phroblemau'n ymwneud â chylchrediad y gwaed a allai beryglu bywyd. Mae'r rhan fwyaf o gleifion hefyd yn datblygu brech (cochni'r croen a/neu losg danadl) neu chwydd. Ymhlith achosion cyffredin anaffylcasis mae bwyd (er enghraifft, cnau) a gwenwyn pryfed. Gall adweithiau alergaidd i gyffuriau neu, yn llai cyffredin, latecs hefyd arwain at anaffylacsis. Mae bwyd yn ffactor ysgogi cyffredin iawn ymhlith plant, tra bod cyffuriau yn ffactorau ysgogi mwy cyffredin ymhlith pobl hŷn. Mewn nifer fawr o achosion, yn arbennig ymhlith oedolion, nid oes unrhyw achos amlwg a gelwir hyn yn anaffylacsis idiopathig.

Os caiff rhywun adwaith anaffylactig, yn aml mae risg y bydd hyn yn digwydd eto yn y dyfodol. Mae angen ymchwilio ymhellach i bob digwyddiad felly er mwyn ceisio nodi'r achos ac asesu'r risg y caiff yr unigolyn adwaith anaffylactig arall. 

Yn achos adwaith alergaidd difrifol, mae celloedd a elwir yn 'mastgelloedd' yn dechrau rhyddhau cemegau'n gyflym i mewn i gylchrediad y gwaed, a thrwy hynny'n cael eu cario'n gyflym drwy'r corff.  Mae'r cemegau hyn yn cynnwys histamin, sy'n gyfrifol am lawer o symptomau adwaith alergaidd, ac ensym o'r enw tryptas. Drwy gymryd samplau gwaed ar adeg yr adwaith anaffylactig, gellir mesur faint o dryptas a gaiff ei ryddhau o'r mastgelloedd yn ddiweddarach. Gall hyn wedyn helpu i gadarnhau p'un a gawsoch chi (neu eich plentyn) adwaith anaffylactig. 

Cadarnhau'r adwaith anaffylactig

Ar ôl triniaeth frys, dylai'r meddyg ofyn cwestiynau am yr adwaith i gadarnhau p'un ai adwaith anaffylactig ydoedd ai peidio. Dylai ofyn pryd ddechreuodd yr adwaith, beth oedd y symptomau, ym mha drefn y gwnaethant ddigwydd ac i ba raddau y gwnaethant waethygu, a beth oeddech chi (neu eich plentyn) yn ei wneud yn union cyn hynny. Dylai hefyd eich archwilio chi (neu eich plentyn) am arwyddion gweledol o'r adwaith.

Os bydd y meddyg yn amau eich bod wedi cael adwaith anaffylactig, dylai gymryd sampl gwaed cyn gynted â phosibl ar ôl i chi gael y driniaeth frys. Dylid cymryd ail sampl yn ddelfrydol o fewn 1-2 awr, ac o fewn 4 awr fan bellaf, i'r adeg y dechreuodd y symptomau. Gall y canlyniadau wedyn helpu'r arbenigwr i benderfynu p'un a gawsoch adwaith anaffylactig. O ran plant o dan 16 oed, efallai y bydd angen cymryd yr un samplau gwaed os credir bod yr adwaith yn gysylltiedig â gwenwyn (pigiad gan figynen neu wenynen), cyffuriau, neu os nad oes unrhyw achos amlwg. 
Dylai'r meddyg ddweud wrthych y gall fod angen cymryd sampl gwaed arall yn ystod yr apwyntiad gyda'r gwasanaeth alergeddau arbenigol er mwyn mesur eich lefel tryptas arferol chi (neu eich plentyn) (gweler Ar ôl cael triniaeth frys ar dudalen 7). 

	Cwestiynau y gallech fod am eu gofyn

· A allwch ddweud mwy wrthyf am yr adwaith anaffylactig a beth ddigwyddodd?


· A yw'n bosibl cadarnhau beth oedd achos yr adwaith? Ble y gallai fod yn rhaid i mi (neu fy mhlentyn) fynd i gael profi hyn?


· A ellir osgoi rhagor o adweithiau anaffylactig yn y dyfodol?

· Beth y dylwn ei wneud os bydd adwaith arall yn digwydd?

A oes unrhyw sefydliadau cymorth?


Gofalu am oedolion a phobl ifanc 16 oed ac yn hŷn


Ar ôl cael triniaeth frys am adwaith anaffylactig posibl, dylech gael eich cadw o dan oruchwyliaeth glinigol am 6-12 awr o'r adeg y dechreuodd yr adwaith. Os caiff yr adwaith alergaidd ei reoli'n gyflym ac yn hawdd, efallai y cewch adael yr ysbyty yn gynt. 

Gofalu am blant (o dan 16 oed) 

Os yw eich plentyn wedi cael triniaeth frys am adwaith anaffylactig posibl, dylai gael ei dderbyn i'r ysbyty dan ofal tîm meddygol pediatrig. 

Ar ôl cael triniaeth frys

Ar ôl cael triniaeth frys, dylid cynnig eich atgyfeirio chi (neu eich plentyn) at wasanaeth alergeddau arbenigol. Lle y bo'n bosibl, dylai’r gwasanaeth alergeddau arbenigol hwn fod yn benodol i'ch oedran chi (neu eich plentyn). Dylai'r gwasanaeth alergeddau gynnwys gweithwyr gofal iechyd proffesiynol a all ymchwilio i achos posibl o anaffylacsis, gwneud diagnosis ohono, ei fonitro a'i reoli, a rhoi gwybodaeth ac addysg amdano. 

Yn syth ar ôl y driniaeth frys a chyn i chi gael eich anfon adref, dylid cynnig dyfais arbennig i chi chwistrellu adrenalin (a elwir yn chwistrellydd adrenalin) mewn achosion brys rhag ofn y byddwch chi (neu eich plentyn) yn cael adwaith arall cyn eich apwyntiad gyda'r gwasanaeth alergeddau arbenigol. Yn ystod yr apwyntiad hwnnw, efallai y bydd angen trafod yn fanylach p'un a all fod angen i chi (neu eich plentyn) gael mwy nag un chwistrellydd adrenalin. 

Cyn i chi adael yr ysbyty, dylech hefyd gael cynnig gwybodaeth am anaffylacsis (gan gynnwys arwyddion a symptomau adwaith anaffylactig), sut i wybod os ydych chi (neu eich plentyn) yn cael adwaith anaffylactig posibl, a beth i'w wneud os bydd adwaith anaffylactig yn digwydd (defnyddio'r chwistrellydd adrenalin a ffonio ambiwlans). Dylid dangos i chi hefyd sut i ddefnyddio'r chwistrellydd adrenalin yn gywir, a dweud wrthych pryd i'w ddefnyddio. Dylech hefyd gael cyngor ar sut i osgoi'r ffactor ysgogi a amheuir (os yw'n hysbys). 

Dylech hefyd gael cynnig gwybodaeth am:

· y risg fach o adwaith deuffasig, sef pan fydd symptomau adwaith alergaidd yn diflannu ond yn dychwelyd ychydig oriau'n ddiweddarach 

· pam bod angen eich atgyfeirio at wasanaeth alergeddau arbenigol a gwybodaeth am y broses atgyfeirio 

grwpiau cymorth i gleifion. 

	Cwestiynau y gallech fod am eu gofyn 

· A allwch ddweud mwy wrthyf am y broses atgyfeirio?

· A allwch roi rhagor o fanylion i mi am y profion ychwanegol y gallai fod eu hangen. 

· Pa mor fuan y gellir cynnal y profion ychwanegol hyn a pha mor hir y bydd yn ei gymryd i gael y canlyniadau? 

Beth fydd yn digwydd os ceir canlyniadau negyddol?

Dywedwch fwy wrthyf am chwistrellwyr adrenalin.


Rhagor o wybodaeth

Gall y sefydliadau isod roi rhagor o wybodaeth a chymorth i bobl sydd wedi cael adwaith anaffylactig posibl neu adwaith alergaidd difrifol. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn.

· Yr Ymgyrch Anaffylacsis, 01252 542029
www.anaphylaxis.org.uk
Allergy UK, 01322 619898
www.allergyuk.org
· Grŵp Cefnogi Alergedd Latecs, 07071 225838

www.lasg.org.uk
Gall NHS Choices (www.nhsdirect.wales.nhs.uk) HYPERLINK "http://www.nhs.uk/"
 fod yn fan da i gael gwybod mwy. Efallai y gall eich gwasanaeth cyngor a chysylltiadau cleifion lleol (a elwir yn 'PALS' fel arfer) roi rhagor o wybodaeth a chymorth i chi. Dylech hefyd gysylltu â PALS os nad ydych yn fodlon ar y driniaeth a gynigir i chi, ond dylech drafod eich gofal gydag aelod o'ch tîm gofal iechyd yn gyntaf. Os na all eich PALS lleol eich helpu, dylai eich cyfeirio at eich gwasanaeth eiriolaeth cwynion annibynnol lleol. Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â nhw. 


	NICE
Mae NICE yn llunio canllawiau (cyngor) i’r GIG ar atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut mae'n gwneud penderfyniadau, ewch i www.nice.org.uk/AboutGuidance
Mae'r llyfryn hwn a fersiynau eraill o'r canllaw sydd wedi'u hanelu at weithwyr gofal iechyd proffesiynol ar gael yn www.nice.org.uk/guidance/CG134
Rydym yn annog y GIG a sefydliadau gwirfoddol i ddefnyddio testun o'r llyfryn hwn yn eu gwybodaeth eu hunain am anaffylacsis.

Mae ‘canllawiau clinigol’ NICE yn rhoi cyngor i’r GIG ar ofalu am bobl â chyflyrau neu glefydau penodol a’r triniaethau y dylent eu cael. 





Dyddiad cyhoeddi: Rhagfyr 2011 


Deall canllawiau NICE


Gwybodaeth i bobl sy’n defnyddio gwasanaethau’r GIG





Os credwch nad yw eich gofal chi (neu ofal eich plentyn) yn cyfateb i'r hyn a ddisgrifir yn y llyfryn hwn, siaradwch ag aelod o'ch tîm gofal iechyd yn gyntaf.

